
Grazia Garagorri izena eman dio Udalak Nafarroa zubiari

2026.09.30- Andoaingo Udalak gaur inauguratu du ofizialki Grazia Garagorri
zubiaren izena, orain arte Nafarroa zubia izenez ezagutua izan dena. Ekitaldiaren
bidez, udalerriak aitortza egin nahi izan dio Andoainen dokumentatutako
emakumeen aurkako indarkeria matxistaren lehen biktimari, eta aldi berean biktima
guztien memoria eta indarkeria matxistarik gabeko bizitza lortzeko borrokatzen
duten emakume guztien ekarpena ikusarazi dute.

Ekitaldian herritar ugari elkartu dira, eta bertan parte hartu dute Andoaingo
alkateak, Haizea Barandiaran Berdintasun zinegotziak eta proiektuaren sustatzaile
eta egile den Itxaso Mendiluzek. Gainera, herritar talde batek Irradaka dantza
eskaini du, omenaldiariizaera komunitario eta hunkigarria emanez.

Andoni Alvarez alkateak gogoratu du Grazia Garagorri 1629an bere senarrak erail
zuela, eta nabarmendu du izendapen honek memoria, justizia eta berdintasunarekin
lotutako balio sakona duela: “gaur izen hau zubi honetan jartzeak emakume guztiei
aitortza egiteko balio du; askotan isilean egindako lanari, eguneroko ahaleginari eta
gure komunitatea eraikitzeko egin duten ekarpenari”. Alvarezek gaineratu du zuri
honen izenak gogoraraziko digula zer nolako Andoain eraiki nahi dugun:
“berdintasunean oinarritutakoa, errespetuzkoa, bidezkoa eta indarkeriarik
gabekoa”. Era berean, proiektua posible egin duten pertsona guztiei eskerrak eman
dizkie, besteak beste losu Etxezarraga historialariari, berak topatu baitzuen kasu
hau.

Ondoren, Haizea Barandiaran Berdintasun zinegotziak azpimarratu du ekimen hau
memoria historikoa berreskuratzeko eta emakumeek espazio publikoan duten
presentzia indartzeko urrats bat dela eta erreparazioaz mintzatu da. Gogorarazi du,
erreparazioa ez dela “soilik espazio pribatuan eman beharreko zerbait, erreparazioa
kolektiboa ere bada, espazio publikoan ere gertatu beharrekoa”. Zubi honek beraz
Grazia Garagorriren oroimena gordeko du, baina “baita gizarte gisa dugun
erantzukizuna gogorarazi ere”.

Barandiaranen esanetan, “ez dagoelako erreparaziorik gabe osatutako justiziarik,
eta ez dagoelako emakumeen duintasuna erdigunean jartzen ez duen berdintasun
politikarik”.

Ekitaldian, Itxaso Mendiluzek zubian egindako esku-hartze artistikoaren gakoak
aurkeztu ditu. Azaldu duenez, zubia memoria eta etorkizuna lotzen dituen espazio
gisa ulertu du, eta horregatik txertatu dira bertan Grazia Garagorriren oroimena eta
emakumeen aurkako indarkeriaren aurkako aldarria jasotzen dituen testu poetikoa
eta elementu artistikoak.

Hala, “Urak dakar gorri kolorea mendez medeko bortxaren dolorea zubi-begietan
harrotu malkoak bertan amaituz odol arrastoak” testua emango du zubiko
eskubandak.

Gainera, 1918ko garbitegi zaharraren plano batetik berreskuratutako tipografia
propioa erabiliko da hemendik aurrera Andoaingo emakumeen izendegian.
“Benetan berezia izan da proiektu hau aurrera eramatea, ez bakarrik
emakumeontzat eta gizarte osoarentzat suposatzen duenagatik, baita prozesuan
bertan sortu zelako beste elementu bat estreinakoz gaur hemen aurkezten dena:
tipografia berezia”, azaldu du Mendiluzek.

Izendapenarekin, Andoaingo Udalak urrats berri bat emman du emakumeen memoria
historikoa berreskuratzeko eta espazio publikoan duten ikusgarritasuna handitzeko
bidean. Alkatearen hitzetan “zubi honek iragana eta etorkizuna lotuko ditu, memoria
eta konpromisoa”.

